
Nsiirin ninnu dara arajo Nciba kunda la (Falajɛ),  
a mɛnna dɔɔnin. Nsiirin ɲɛnamaw don. U ka di.  
Mɔgɔ o mɔgɔ bɛ sɛbɛn dɔn bamanankan na, o na se 
ka olu kalan, ka nafa sɔrɔ o la, janko lakɔlikaramɔgɔw 
ani diinɛkaramɔgɔw. O nsiirinw dabagaw dɔ la kelen 
b’a fɔ cogo min, u kɔni dulonnen bɛ forobabulon kɔnɔ, 
ni o ye wasabulon ye. Ni min ta tata bɛ a la, o k’a ta, 
a k’a mago ɲɛ. Ni min ma tata sɔrɔ a la sa, o tuma na, 
n’o tɛmɛna, mɔgɔ minnu wasa mana ye a la, ni olu 
hami bɛ fa a la, olu fana ka dɔ ta. Dɔ bɛ tɛmɛ dɔ la,  
dɔ fana b’o ta. Ala sago, aw sago !.

* ɲɛbilakumaw *

Nsiirin ninnu dara arajo Nciba kunda la (Falajɛ), a mɛnna  
dɔɔnin. Nsiirin ɲɛnamaw don. U ka di. Mɔgɔ o mɔgɔ bɛ sɛbɛn dɔn 
bamanankan na, o na se ka olu kalan, ka nafa sɔrɔ o la, janko 
lakɔlikaramɔgɔw ani diinɛkaramɔgɔw. O nsiirinw dabagaw dɔ la  
kelen b’a fɔ cogo min, u kɔni dulonnen bɛ forobabulon kɔnɔ, ni o ye 
wasabulon ye. Ni min ta tata bɛ a la, o k’a ta, a k’a mago ɲɛ. Ni min  
ma tata sɔrɔ a la sa, o tuma na, n’o tɛmɛna, mɔgɔ minnu wasa  
mana ye a la, ni olu hami bɛ fa a la, olu fana ka dɔ ta. Dɔ bɛ tɛmɛ  
dɔ la, dɔ fana b’o ta. Ala sago, aw sago !.

P. Charles Bailleul, Bry-sur-Marne, zanwiyekalo 2017

 1. Balimaya

Cɛkɔrɔba dɔ, a ye den fila sɔrɔ. Kelen ye cɛman ye,  
kelen ye musoman ye. Musoman taara a sigi a cɛla la…  
Cɛman taara juru ta jinɛkɛ dɔ fɛ ko : ni a ye den sɔrɔ,  
a bɛ kelen kɛ ka juru sara, a bolokobɔdon.  
Masa Ala nan’a kɛ a ka sebaaya la : cɛ ma dɔwɛrɛ  
sɔrɔ den cɛman kelen kɔ… Ɔ, den si sera boloko ye…  
Dugutigi ye welewele da ko : “Sisan, dolo ka di,  
ne b’a fɛ ka boloko kɛ, bɛɛ ka taa i ta kofɔ”.

Cɛ bɔra yen ka taa a somɔgɔw fɛ… Ale dɔgɔninw 
ani a kɔrɔw ko : “Den selen boloko ye”. Ale sigilen, 
a hakili bɛ a ka juru la. Dɔgɔninw  
wuli-wulilen la, ale ko kɔrɔkɛ ma, ko :
– «N den ka bɔ boloko la.
– Ko : “Ɔ ! ko : baasi tɛ, nka e tun ka kan ka nin fɔ 
an bɛɛ ɲɛ na dɛ ! Ka sɔrɔ e ma o fɔ, fɔ tɔw 
wulilen. Nka nin t’a tiyɛn.

A ye dɔgɔninw wele ko  :
– Ayiwa, ko  : “Baasi tɛ, n dɔgɔw, n den ka bɔ 
boloko la, katugu a fanga ma se”. 
– Ɔ, ko : “o tɛ kojugu ye’. O kɛra senɲa kelen.

O filanan, a seginna k’a kɛ a kɛcoko la. Ayiwa, 
u ko : ni a dafara saba, u bɛ u sen bɔ den ko la,  
a yɛrɛ ka tɛmɛ ni den ye… Sabanan nana se. 
Dugutigi seginna ka welewele da ko : “Dolo ka di, 
ko : ale b’a fɛ ka boloko kɛ, bɛɛ ka taa i ta kofɔ.  
Ni dɔ bɛ min fɛ, o k’o fɔ”… Kabini o kɛra, a taar’a 
kofɔ. Cɛkɔrɔba ye u lajɛ k’a ɲɛfɔ u ye. U ko k’u ta 
bɛ a la. Ale ko cɛkɔrɔba ye tun ko :

– Den ma se boloko ye fɔlɔ.
– Ɔ, ko : “Anw sen tɛ den ko la bilen, i k’i jɔ ni  
den ye”. 

Balimamuso ye o mɛn minkɛni, o nana ka  
na a fɔ : 

– K’o tuma ko : den tɛ boloko ? A tɛ boloko k’a  
da mun na ?
– A ko : « A si banna janfa ma, ko : ne ye juru ta 
jinɛkɛ fɛ, e selen i cɛla la. Ayiwa ko : n maa denkɛ 
sɔrɔ ka se boloko ye, kelen na kɛ ka n ka juru 
sara. Nka ne ma dɔ wɛrɛ sɔrɔ nin kelen kɔ. O 
kosɔn, ne tun bɛ a to a bilakorolama ka to : walasa 
n ka se ka n denko nege da. Ɔ, a kun ye nin ye, k’o 
si banna janfa ma ». 
Ɛ ! Balimamuso kan bɔra… ko : 
– O don wa ? Ayi ! Den ka boloko. 

Balimamuso wulila ka taa a fɔ a kɔrɔkɛw ye : 
sisan, u ka den boloko ko : denkɛ fila bɛ ale fɛ,  
ale bɛ kelen di a dɔgɔkɛ ma k’a kɛ ka o juru sara. 
Ayiwa, bolokobɔdon nana se, balimamuso ye  
a ka cɛman kelen ta ka taa o di balimakɛ ma ko.
– Taa nin kɛ ka e la juru sara !
– Ɔ, baasi tɛ. Bɛɛnnikɛ ! k’e jɛnna ?
– Awɔ, ne jɛnna.
– K’e jɛnna ? 
– Awɔ ! 

